
Сыктывкарын выльмӧдісны Сӧветскӧй Союзса герой Николай Оплеснинлы мемориал
Кӧч тӧлысь 3 лунӧ, казьтылан инсӧ восьтан кыпыд церемонияын участвуйтісны Коми Республикаса Юралысьлысь могъяс недыр кадколастӧ збыльмӧдысь Владимир Уйба, Россия Федерацияса юстиция министр Константин Чуйченко, Россияса мыж вештан федеральнӧй службаса директор Александр Калашников, Николай Васильевичлӧн рӧдвуж да асшӧр уджалысьяс, кодъяс отсалісны выльмӧдны Сӧветскӧй Союзса геройлы мемориал.
Николай Васильевич Оплеснин чужис Сыктывдін районын. Войналӧн медводдза лунъясӧ веськаліс фронт вылӧ. Сійӧ дорйис чужан мусӧ Рытыв-Войвыв, Ленинградса да Волховса фронтъяс вылын. Кытшӧ босьтӧм 111 лыйсян дивизияӧс мездыны отсалӧмысь 1941 вося ӧшым тӧлысьӧ сылы сетісны Сӧветскӧй Союзса Геройлысь ним. Разведротаса командир куимысь варччӧмӧн вуджис паськыд Волхов ю. Сылӧн повтӧмлуныс да ярлуныс отсалісны некымын сюрс боечлы мездысьны кытшысь, найӧ вуджисны юсӧ да ӧтувтчисны 52 армиякӧд. Николай Оплеснин пӧгибнитіс 1942 вося рака тӧлысьын Новгород обласьтса Чудово кар улын Ленинградлысь блокада писькӧдӧм кежлӧ дасьтысигӧн.
1995 воӧ Сыктывкарын, местаын, кӧні сулаліс Николай Оплеснинлӧн пу керкаыс, пуктісны казьтылан стела. Айму вӧсна Ыджыд тышын Вермӧмлы 75 во тыригкежлӧ Вузасян-промышленнӧй палатаса веськӧдлысьяслӧн водзмӧстчӧм серти да республикаса асшӧр уджалысьяслӧн сьӧма отсӧгӧн мемориалсӧ выльмӧдісны, бурмӧдісны сы гӧгӧрса сквер.
“Тайӧ казьтылан стеласӧ восьтӧма 1995 вося кӧч тӧлысь 4 лунӧ. Талун ми сетам карлы выльмӧдӧм мемориал, – шуис Коми Республикаса вузасян-промышленнӧй палатаса президент Юрий Колмаков. – Нимкодь, мый ми вермим пуктыны пай вир кисьтана тыш йылысь казьтылӧмсӧ видзӧмӧ. Аттьӧала став асшӧр уджалысьӧс, коді отсаліс выльмӧдны казьтылан инсӧ”.
“Татшӧм геройяс, кыдзи Николай Васильевич Оплеснин да уна миллион мукӧд салдат, кодъяс дорйисны Чужан мунымӧс да пӧгибнитісны либӧ колисны ловъяӧн, петкӧдлісны вӧрӧглы збыльвывса повтӧмлун, ярлун да айму радейтӧм, – тӧдчӧдіс Владимир Уйба. – Миян мог – видзны на йылысь паметь, висьтавны внукъяслы да правнукъяслы миян геройяс да сійӧ сьӧкыд да сьӧлӧм муткыртан война кад йылысь. Аттьӧ ставныслы, коді пуктіс пай да участвуйтіс памятник выльмӧдӧмын”.

В Сыктывкаре обновили мемориал Герою Советского Союза Николаю Оплеснину
В торжественной церемонии открытия памятного места, которая состоялась 3 сентября, приняли участие врио Главы Республики Коми Владимир Уйба, министр юстиции Российской Федерации Константин Чуйченко, директор Федеральной службы исполнения наказаний России Александр Калашников, родственники Николая Васильевича и предприниматели, которые также помогли обновить мемориал Герою Советского Союза.
Уроженец Сыктывдинского района Николай Васильевич Оплеснин попал на фронт в первые дни войны. Участвовал в боях на Северо-Западном, Ленинградском и Волховском фронтах. Звание Героя Советского Союза Николай Оплеснин получил в декабре 1941 года, за то, что помог вывести из окружения свою 111 стрелковую дивизию. Командиру разведроты пришлось трижды переплывать широкий Волхов. Благодаря его героизму и мужеству несколько тысяч бойцов вырвались из окружения, форсировали реку и соединились с войсками 52 армии. Погиб Николай Оплеснин в марте 1942 года под городом Чудово Новгородской области при подготовке боевой операции по прорыву блокады города Ленинграда.
В 1995 году в Сыктывкаре на месте, где стоял деревянный дом, в котором жил Николай Оплеснин, была установлена памятная стела. В год 75-летия Победы в Великой Отечественной войне по инициативе руководства Торгово-промышленной палаты и активном финансовом участии предпринимателей республики мемориал был обновлён, а сквер возле него благоустроен.
«4 сентября 1995 года была открыта эта памятная стела. Сегодня мы передаем городу обновлённый мемориал, - сказал президент Торгово-промышленной палаты Республики Коми Юрий Колмаков. – Я горд, что мы смогли внести свою лепту в дело сохранения памяти о той страшной войне. И я благодарен всем предпринимателям, которые откликнулись и помогли провести работы по реконструкции памятного места».
«Такие герои, как Николай Васильевич Оплеснин, и ещё миллионы защищавших нашу Родину, павших и ныне здравствующих, показали вероломному и злостному врагу, что такое настоящее мужество, героизм и любовь к своей земле, - сказал Владимир Уйба. – Мы должны хранить о них память, рассказывать внукам и правнукам о наших героях и тех тяжёлых, трагических военных временах, которые они пережили. Благодарю всех за вклад и участие в обновлении памятника».

